
  
  

मध्य भारत के पहले टॉय क्लस्टर का शिलान्यास 

चर्चा में क्यों?
27 अगस्त, 2022 को मुख्यमंत्री शिवराज सिंह चौहान ने इंदौर के अमरदास हॉल में आयोजित रोज़गार दिवस कार्यक्रम में मध्य भारत के पहले टॉय क्लस्टर
‘इंदौर इंटरनेशनल टॉय क्लस्टर’का वर्चुअल शिलान्यास किया।

प्रमुख बिंदु
इस अवसर पर मुख्यमंत्री ने उद्यमिता विकास प्रशिक्षण के लिये एक ई-लर्निंग मॉड्यूल भी लॉन्च किया।
मुख्यमंत्री ने कहा कि प्रदेश में 42 क्लस्टर स्वीकृत किये गए हैं, जिनमें से 84 करोड़ रुपए की लागत से बने इस टॉय क्लस्टर का शुभारंभ इंदौर में
किया गया। मध्य भारत के इस पहले टॉय क्लस्टर में 20 लघु इकाइयाँ स्थापित होंगी तथा दो हज़ार से अधिक लोगों को रोज़गार के अवसर मिलेंगे।
इस क्लस्टर के प्रथम चरण में 80 करोड़ रुपए का निवेश संभावित है। इसी तरह विभिन्न क्लस्टरों के माध्यम से प्रदेश में न केवल निवेश बढ़ेगा,
बल्कि रोज़गार के अवसर कई गुना अधिक तेज़ी से प्रदान किये जा सकेंगे।
मुख्यमंत्री शिवराज सिंह चौहान ने कार्यक्रम में हर माह प्रदेश भर में रोज़गार दिवस मनाने और ढाई लाख बेरोज़गारों को रोज़गार से जोड़ने की घोषणा
की।
मुख्यमंत्री ने स्वरोज़गार योजना के अंतर्गत हितग्राहियों को चेक एवं ऋण स्वीकृति पत्र वितरित किये। स्वरोज़गार के लिये 75 हज़ार से अधिक
हितग्राहियों को 466 करोड़ रुपए की सहायता उपलब्ध कराई गई। मुख्यमंत्री द्वारा चयनित लाभार्थियों को लाभ प्रमाण-पत्र भी वितरित किये गए।
गौरतलब है कि 12 जनवरी, 2022 को मध्य प्रदेश में प्रथम रोज़गार दिवस का आयोजन किया गया था, जिसमें प्रदेश के 5 लाख से अधिक लोगों को
विभिन्न योजनाओं के तहत रोज़गार प्रदान किया गया। 31 मार्च, 2022 तक विभिन्न योजनाओं का लाभ देकर लगभग 13 लाख हितग्राहियों को 7
हज़ार करोड़ रुपए का ऋण स्वीकृत किया गया।

